
Numri i lëndës: 2022:251456 

Datë: 29.02.2024 

Numri i dokumentit:     05391075 

 

C.nr.3963/2022 

 

GJYKATA THEMELORE NË PRIZREN, Departamenti i Përgjithshëm-Divizioni Civil, 

gjyqtari Taulant Rexhëbeqaj, me bashkëpunëtoren profesionale H.D. në çështjen juridike 

kontestimore sipas padisë së paditëses Kompania e Sigurimeve “I......” me seli në Prishtinë, të 

cilën me autorizim e përfaqëson A.L. kundër të paditurit S.M. nga Prizreni, tani me adresë të 

panjohur, me objekt të kontestit rimbursimi i dëmit, vlera e kontestit 1,451.00 euro, pas mbajtjes 

së shqyrtimit kryesor publik, në prani të të autorizuarit të paditëses dhe në mungesë të të paditurit, 

më datë 15.02.2024, mori, ndërsa me datë 29.02.2024, përpiloi me shkrim këtë: 

 

 

A K T GJ Y K I M 

 

I. APROVOHET në tërësi e bazuar kërkesëpadia e paditëses Kompania e Sigurimeve “I.......” 

me seli në Prishtinë. 

 

II. DETYROHET i padituri S.M. nga Prizreni, tani me adresë të panjohur, që paditëses, në emër 

të rimbursimit të dëmit të shkaktuar në aksidentin e komunikacionit të datës 07.05.2015, në 

Prizren, t’ia paguajë shumën prej 1,451.00 € (njëmijë e katërqind e pesëdhjetë e një), me kamatë 

ligjore prej 8 %, duke e llogaritur nga dita e parashtrimit të padisë në gjykatë (03.12.2015), deri 

në pagesën definitive, në afat prej 15 ditësh nga dita e plotfuqishmërisë së këtij aktgjykimi, nën 

kërcënim të përmbarimit të detyrueshëm. 

 

III. DETYROHET i padituri, që paditëses, t’ia kompensoj shpenzimet e procedurës 

kontestimore, në shumën e përgjithshme prej 15.00 € (pesëmbëdhjetë), në afat prej 15 ditësh nga 

dita e plotfuqishmërisë së këtij aktgjykimi, nën kërcënim të përmbarimit të detyrueshëm. 

 

 

A r s y e t i m 

 

Paditësja Kompania e Sigurimeve “I......” me seli në Prishtinë, me datë 03.12.2015, ka paraqitur 

padi, ndaj paditurit S.M. nga Prizreni, tani me adresë të panjohur, me objekt të kontestit 

rimbursimi i dëmit, vlera e kontestit 1,451.00 euro. 

 

 

1. Pretendimet e palëve ndërgjyqëse  

 

Paditësja, në padinë e paraqitur ka theksuar se i padituri më datë 07.05.2015, rreth orës 23:55, 

në rrugën “Saraqët” p.nr., në Prizren, nën ndikimin e alkoolit, ka qenë duke drejtuar automjetin 

e udhëtarëve të markës Peugeot, tipi 3HKS, me numër të targave ..... dhe ka shkaktuar aksident 

të komunikacionit, me ç’rast e ka goditur dy vetura të udhëtarëve të markës PEUGEOT, tipi 206, 

me numër .... pronë e I.P. dhe veturën e markës BMW të tipit 5/H, pronë e D.J. me ç’rast në këto 

automjete ka shkaktuar dëme materiale në vlerë prej 1,451.00 euro. Automjeti i të paditurit në 

kohën e shkaktimit të aksidentit ka qenë i siguruar me policë të sigurimit nga autopërgjegjësia 

nr.0005139286, me mbulesë siguruese nga data 19.06.2014, deri me 19.06.2015. Në bazë të 

kërkesës për zhdëmtimin e dëmit material të parashtruar nga ana e të dëmtuarve I.P. dhe D.J. 

paditësi të njëjtit ia ka kompensuar dëmin në shumën e përgjithshme prej 1,451.00 euro.  Andaj, 

duke pasur parasysh se i padituri, në kundërshtim të dispozitave ligjore, duke drejtuar automjetin 

nën ndikim të alkoolit, ka shkaktuar aksident trafiku me automjet, në mbështetje të Ligjit mbi 

marrëdhëniet e detyrimeve, paditësi ka fituar të drejtën të kërkojë rimbursim të mjeteve në lartësi 

prej 1,451.00 euro. Andaj i ka propozuar gjykatës që të aprovoj kërkesëpadinë si të bazuar dhe 

të obligohet i padituri, që në emër të rimbursimit të dëmit të shkaktuar në aksidentin e 

komunikacionit të datës 07.05.2015, në Prizren, t’ia paguajë shumën prej 1,451.00 euro, si dhe 

të detyrohet me kompensimin e shpenzimeve të procedurës. 

 

Edhe gjashtë shqyrtimit gjyqësor i autorizuari i paditëses ka qëndruar në tërësi pranë padisë, dhe 

në fjalën përfundimtare ka deklaruar se me administrimin e provave në këtë çështje është 

vërtetuar baza juridike e padisë, mbi bazën e asaj se i padituri është shkaktar i vetëm i aksidentit 

dhe se i njëjti në ditën e aksidentit ka qenë duke vozitur automjetin në ndikimin e alkoolit në 

kundërshtim me rregullat e Ligjit për Sigurinë në Komunikacionin Rrugor, rrethanë që kjo ka 

ndikuar që i njëjti të humbë mbulesën siguruese në bazë të nenit 14 të LSDA, paragrafi 1.3, pasi 

që këtu i padituri ka drejtuar mjetin motorik në ndikim të alkoolit mbi kufijtë e lejuar e në kuptim 

të nenit 227, par. 1,  të Ligjit për Sigurinë në Komunikacionin Rrugor, shoferit nuk i lejohet të 

drejtojë mjetin në komunikacion rrugor nëse është në ndikim të alkoolit dhe nëse përmbajtja e 

alkoolit në gjak është më e madhe se 0.5 gr-mil (mg/mil), ndërsa në bazë të raportit të policisë i 

njëjti alkoolin në gjake e ka 1.46, e i cili fakt është vërtetuar me aktvendimin e Gjykatës 

Themelore në Prizren – Divizioni për Kundërvajtje. Sipas dispozitës së lartë cekur, me pagesën 

e këtij dëmi sipas LSDA, paditëses i jepet e drejta e regresit ndaj shkaktarit përgjegjës e që në 

rastin konkret është i padituri Sami Muqaj. Duke shtuar se lartësia në këtë çështje është vërtetuar 

me provat e administruara prandaj edhe mbi bazën e të gjitha këtyre gjykatës i ka propozuar që 

kërkesë padinë e paditëses për rimbursimin e dëmit në shumë prej 1.451 euro me kamatë ligjore 

prej 8% nga data e ushtrimit të padisë të miratoj në tërësi si të bazuar. Gjithashtu i ka kërkuar 

shpenzimet e procedurës dhe atë në emër të taksës gjyqësore shumën prej 15 euro.  

  

Paditësja fillimisht padinë e ka paraqitur pranë Gjykatës Themelore në Prishtinë, ndërsa me 

aktvendimin me shenjën C.nr.2888/15, të datës 30.05.2018, Gjykata Themelore në Prishtinë 

është shpallur jo kompetente në pikëpamje territoriale. Aktvendimin me shenjën C.nr.2888/15, 

të datës 30.05.2018, i padituri e ka pranuar me datën 07.06.2018, në adresën rr. “Drejtësia” p.nr., 

në Prizren.  

 

Pas kësaj, Gjykata me datën 02.05.2023, ka marrë aktvendimin me shenjën C.nr.3963/2022, duke 

e detyruar të paditurin që të paraqesë përgjigje në padi, të cilin vendim ka provuar të ia dorëzojë 

në adresën e tij të dhënë në padi, në Prizren, rr. “Drejtësia” p.nr., por që nga fletëdërgesa e datës 

02.05.2023, e cila gjendet në shkresa të lëndës, konstatohet se “pala gjendet në Perëndim 

deklarojnë familjarët e palës 04.05.23”. Pasi që gjykata nuk ka pasur mundësi që palës së paditur 

të ia dërgoj aktvendimin për përgjigje në padi, në kuptim të dispozitës 116 par.1 të LPK-së, e 

cila ka paraparë detyrimin e palës që të informojë gjykatën për ndërrimin e adresës ku i janë 

dërguar shkresat e gjykatës, vendosi që konform nenit 116 par.5 dhe 6, të paditurit komunikimin 

e shkresave të i bëhet përmes afishimit të tyre në tabelën e shpalljeve në gjykatë. Ndërsa i padituri 

Sami Muqaj, në këtë çështje juridike kontestimore nuk ka paraqitur përgjigje në padi.   

 

Shqyrtimin kryesor, gjykata e ka mbajtur në mungesë të të paditurit, në përputhje me nenin 423 

par. 4 i Ligjit për procedurën kontestimore (LPK). Më saktësisht, i padituri ka qenë i njoftuar në 

mënyrë të rregullt nëpërmjet tabelës së shpalljes, ku ftesa me provë për këtë seancë të paditurit i 

është afishuar më datë 18.01.2024 dhe ka qëndruar deri më datë 26.01.2024, e në kuptim të nenit 

116.6 të LPK-së, konsiderohet komunikimi në rregullt, pas kalimit të 7 ditëve nga dita e afishimit 

të shkresës në tabelën e shpalljes së gjykatës, mirëpo mungesën nuk e ka arsyetuar. 

 

 

2. Provat e administruara dhe gjendja faktike e vërtetuar 

 

Për vërtetimin e plotë dhe të drejtë të gjendjes faktike, gjykata ka administruar provat si në vijim: 

raportin e policisë me nr. 2015GA1108, të datës 07.05.2015, në dy faqe; konfirmimit të polisës 

së sigurimit me nr. 0005139286; pajtimit jashtë gjyqësor i lidhur në mes të këtu paditëses dhe 

I.P. të datës 22.07.2015; pajtimit jashtë gjyqësor i lidhur në mes të këtu paditëses dhe D.J. i datës 

15.07.2015; procesverbalit për dëmin e automjetit  me datë 12.05.2015 për të dëmtuarin I.P. 

procesverbalit për dëmin e automjetit   me datë 21.05.2015 për të dëmtuarin D.J. transaksioneve 

për realizimin e pagesës datë 29.07.2015 dhe datës 22.07.2015; aktvendimin e Gjykatës 

Themelore –Divizioni për Kundërvajtje në Prizren nr. 11347/2015, të datës 03.06.2015; setit të 

fotografive prej 6 faqe gjithsejtë 24 foto; fotoja në të cilën është fotografuar aparati dhe patentë 

shoferi i të paditurit; certifikatën e regjistrimit të automjetit në emër të D.J. automjeti me nr. të 

targave 04-340 DM; certifikatën e regjistrimit të automjetit në emër të I.P. automjeti me nr. të 

targave 04-402 BD; vlerësimin e dëmit për të dëmtuarin D.J. të datës 22.05.2015; kalkulimin e 

dëmit për të dëmtuarin I.P. të datës 11.07.2015. 

 

Gjykata pas vlerësimit të pohimeve të palës ndërgjyqëse dhe provave të lartcekura, në kuptim të 

nenit 8 të LPK-së, me kujdes dhe me ndërgjegje ka çmuar çdo provë veç e veç dhe të gjitha ato 

së bashku dhe ka vërtetuar se:   

 

- kërkesëpadia e paditëses është e bazuar. 

 

Nga leximi i raportit të policisë me nr. 2015GA1108, të datës 07.05.2015, në dy faqe, me numër 

170514 dhe 170515, është vërtetuar se më datë 07.05.2015, në Prizren, rr. “Saraqet”, ka ndodhur 

një aksident i komunikacionit, në atë mënyrë që automjeti të cilin e voziste i padituri, duke 

lëvizur mbrapa si pasojë e godet në pjesën e prapme veturën të Markës Peugeot në pjesën ballore 

të saj dhe në derën e majtë e ka goditur veturën e markës BMW, duke i shkaktuar dëme në pjesën 

e djathtë prapa dhe gërvishtje në komplet pjesën e bagazhit.   

 

Nga leximi i konfirmimit të policës së sigurimit me nr. 0005139286, gjykata vërtetoi faktin se i 

padituri S.M. ka pasur policë të vlefshme të sigurimit nga data 19.06.2014, deri me datë 

19.06.2015. 

 

Nga leximi i pajtimit jashtë gjyqësor, të lidhur në mes të këtu paditëses dhe I.P. të datës 

22.07.2015, vërtetohet se paditësja, me të dëmtuarin I.P. nga Prizreni, kanë arritur marrëveshje 

jashtëgjyqësore për kompensimin e dëmit të ndodhur në aksidentin e komunikacionit të datës 

07.05.2015, në Prizren, ku shkaktar i këtij aksidenti ka qenë i padituri. Po ashtu, nga ujdia 

jashtëgjyqësore vërtetohet se në emër të kompensimit të dëmit material, paditësja të dëmtuarit 

është dashur t’ia paguajë shumën prej 1,171.00 euro. 

  

Nga leximi i Deklaratës për kompensimin e dëmit, të datës 15.07.2015,  vërtetohet se paditësja, 

me të dëmtuarin D.J. nga Prizreni, kanë arritur marrëveshje jashtëgjyqësore për kompensimin e 

dëmit të ndodhur në aksidentin e komunikacionit të datës 05.07.2015, në Prizren. Po ashtu, nga 

kjo deklaratë vërtetohet se në emër të kompensimit të dëmit material, paditësja të dëmtuarit është 

dashur t’ia paguajë shumën prej 280.00 euro.  

 

Nga leximi i procesverbalit për dëmin e automjetit  me datë 12.05.2015, për të dëmtuarin Imer 

Përteshi, është vërtetuar se automjeti i të dëmtuarit, ka pësuar dëm në pjesën e përparme të 

automjetit dhe atë: mbrojtësi-shina e mbrojtësit, mbajtësi i mbrojtësit, fari, maska dekoruese + 

grilla, llamarina lidhëse + brau PVC, ftofesi i ujit + fluturat, ftofesi i klimës, mbrojtësi i baltës 

dhe furnizuesi i ajrit. 

  

Nga leximi i procesverbalit për dëmin e automjetit   me datë 21.05.2015, për të dëmtuarin D.J. 

është vërtetuar se automjeti i të dëmtuarit, ka pësuar dëm në pjesën e pasme të automjetit dhe 

atë: mbrojtësi-shina e mbrojtësit, sinjalizuesi i dritave, kapaku i bagazhit dhe faqeja anësore.  

 

Nga leximi i transaksioneve për realizimin e pagesës të datës 29.07.2015 dhe datës 22.07.2015, 

u vërtetua se në mesin e transferit të mjeteve që janë bërë nga kontoja e paditëses, ekziston edhe 

shuma prej 280.00 euro, në emër të D.J. dhe shuma prej 1,171.00 euro, në emër të I.P. 

 

Nga leximi i aktvendimit të Gjykatës Themelore –Divizioni për Kundërvajtje në Prizren, me 

numër 11347/2015, të datës 03.06.2015, u vërtetua fakti se këtu i padituri S.M. është shpallur 

fajtor se me datë 07.05.2015, rreth orës 23:50, duke drejtuar automjetin e markës Peugeot, me 

targa të regjistrimit .... nën ndikimin e alkoolit, kishte shkaktuar aksident trafiku, ashtu që me 

automjetin e vet e kishte goditur automjetin e markës Peugeot 206, me targa të regjistrimit 04-

402-BD dhe automjetin e markës BMW, me targa të regjistrimit 04-340-DM, pronë e D.J. duke 

iu shkaktuar dëme materiale këtyre automjeteve, e me të cilat veprime kishte kryer kundërvajtjen 

nga neni 227, pika5, në lidhje me nenin 352, pika1, të Ligjit mbi Sigurimin e Komunikacionit 

Rrugor. 

 

Gjykata ka bërë shikimin e setit të fotografive prej 6 faqe gjithsejtë 24 foto, në të cilat shihen 

dëmet e pësuara tek automjetet e markës Peugeot me targa të regjistrimit .... dhe e markës BMW, 

me targa të regjistrimet ..... 

 

Gjykata ka bërë shikimin në foton në të cilën është fotografuar aparati dhe patentë shoferi i të 

paditurit, e cila ka të bëj me aksidentin e datës 07.05.2015, e në të cilën është bërë matja e nivelit 

të alkoolit tek këtu i padituri.  

 

Nga leximi i certifikatës së regjistrimit të automjetit me nr. të targave ..... gjykata vërtetoi faktin 

se ky automjet evidentohet në emër të D.J. 

 

Nga leximi i certifikatës së regjistrimit të automjetit me nr. të targave ..... gjykata vërtetoi faktin 

se ky automjet evidentohet në emër të I.P. 

 

Nga leximi i vlerësimit të dëmit për të dëmtuarin D.J. të datës 22.05.2015, gjykata vërtetoi faktin 

se paditësja kishte bërë vlerësimin e dëmit të pësuar në automjetin e të dëmtuarit në lartësi prej 

280.00 euro.  

 

Nga leximi i kalkulimit të dëmit për të dëmtuarin I.P.  të datës 11.07.2015, gjykata vërtetoi faktin 

se paditësja kishte bërë vlerësimin e dëmit të pësuar në automjetin e të dëmtuarit në lartësi prej 

1.171.73 euro.  

 

  

3. Baza Ligjore  

 

Gjykata vendosi si në dispozitiv të këtij aktgjykimi, duke u bazuar në dispozitat ligjore të Ligjit 

nr. 04/L-018 për Sigurimin e Detyrueshëm nga Autopërgjegjësia. Më konkretisht, me nenin 14 

par. 1 pika 1.3. parashihet që “i siguruari e humbë mbulesën siguruese, kur mjeti motorik 

drejtohet nën ndikimin e alkoolit mbi kufijtë e lejuar, nën ndikimin e lëndëve narkotike apo 

psiko-aktive;”. Pastaj, me par. 2 të këtij neni është paraparë se “humbja e të drejtave nga sigurimi, 



 Numri i lëndës: 2022:251456 
 Datë: 29.02.2024 
 Numri i dokumentit: 05391075 
 

5 (6)  

 2
0

2
2

:2
5

1
4

5
7

 

siç përcaktohen me dispozitat e paragrafit 1 nënparagrafi 1.2. të këtij neni, nuk është me ndikim 

në të drejtën e palës së tretë në dëmshpërblim”. Ndërsa me par. 3 të nenit 14 të ligjit të lartcekur 

është paraparë se “siguruesi pas përmbushjes së detyrimit nga ky nen, ka të drejtë të kërkojë 

rimbursim në procedurë regresi ndaj personit përgjegjës për dëmshpërblimin e paguar, edhe 

pse personi nuk kishte mbulesë siguruese”. 

 

Gjithashtu me nenin 960 të Ligjit për Marrëdhëniet e Detyrimeve, parashihet që “Me pagimin e 

shpërblimit nga sigurimi kalojnë në siguruesin në bazë të ligjit deri në shumën e shpërblimit të 

paguar të gjitha të drejtat e të siguruarit kundrejt të gjithë personave, të cilët mbi çfarëdo baze 

janë përgjegjës për dëmin”.  

 

 

4. Vlerësimi përfundimtar i gjykatës  

 

Në këtë çështje juridike kontestimore, gjykata ka vërtetuar se nuk ishte kontestuese se më datë 

07.05.2015, në Prizren, ka ndodhur një aksident i komunikacionit, në atë mënyrë që i padituri 

më datë 07.05.2015, rreth orës 23:55, në rrugën “Saraqët” p.nr., në Prizren, nën ndikimin e 

alkoolit, ka qenë duke ngarë automjetin e udhëtarëve të markës Peugeot, me numër të targave .... 

dhe ka shkaktuar aksident të komunikacionit, me ç ‘rast i ka goditur dy vetura të udhëtarëve dhe 

atë veturën e markës PEUGEOT, tipi 206, me numër ..... pronë e I.P. dhe veturën e markës BMW, 

të tipit 5/H, pronë e D.J. me ç ‘rast në këto automjete ka shkaktuar dëme materiale.  

 

Kështu, i padituri S.M. ka qenë plotësisht fajtor apo përgjegjës në shkaktimin e aksidentit të 

komunikacionit të datës 07.05.2015, pasi që i njëjti ka qenë duke drejtuar automjetin e tij nën 

ndikimin e alkoolit, me ç rast duke lëvizur mbrapa ka shkaktuar aksidentin e komunikacionit, ku 

të dëmtuarve i ka shkaktuar dëme materiale. Të gjitha këto fakte, gjykata i ka vërtetuar përmes 

provave materiale të administruara, konkretisht nga raporti i aksidentit numër 2015-GA-1108, të 

datës 07.05.2015, me numrat serik 170514 dhe 170515 dhe nga polica e sigurimit me numër 

0005139286. Po ashtu, i padituri me aktvendimin e Gjykatës Themelore në Prizren, Divizioni i 

Kundërvajtjes, me numër Nr.11347/2015, është shpallur fajtor, ku nën ndikimin e alkoolit kishte 

shkaktuar aksidentin e datës 07.05.2015 dhe iu kishte shkaktuar dëme materiale automjetit të 

markës Peugeot 2016, të cilën e drejtonte J.P. dhe automjetin e parkuar të markës BMW, të 

pronarit D.J. e me të cilat veprime kishte kryer kundërvajtjen nga neni 227, pika5, në lidhje me 

nenin 352, pika1, të Ligjit mbi Sigurimin e Komunikacionit Rrugor. Andaj, mbi këto prova dhe 

fakte, gjykata ka vlerësuar se është vërtetuar baza juridike e kërkesëpadisë së palës paditëse.  

 

Po ashtu, i padituri në këtë çështje juridike kontestimore, nuk ka paraqitur përgjigje në padi, e 

po ashtu nuk ka marrë pjesë në shqyrtimet gjyqësore, duke mos paraqitur kundërshtimet e tij sa 

i përket kërkesës së paditëses për rimbursimin e dëmit të shkaktuar në aksidentin e 

komunikacionit të datës 07.05.2015. 

 

Në anën tjetër, gjykata lartësinë e dëmit e ka vërtetuar nga provat materiale, përkatësisht nga  akt 

vlerësimet e dëmit të datës 22.05.2015 dhe të datës 11.07.2015, ku rezulton se dëmi i pësuar 

material në automjetin BMW, me targa të regjistrimit ..... të të dëmtuarit D.J. është në lartësi prej 

280.00 euro, ndërsa dëmi material në automjetin Peugeot, të të dëmtuarit I.P. është në lartësi prej 

1,171.73 euro. Ndërsa, nga transferi i mjeteve të datës 22.07.2015, transferi i mjeteve të datës 

29.07.2015, ujdia jashtëgjyqësore e datës 22.07.2015, ndërmjet paditëses dhe të dëmtuarit  I.P. 

si dhe deklarata për kompensimin e dëmit, e datës 15.07.2015, e të dëmtuarit D.J. në mënyrë të 

qartë dhe konkrete provohet se paditësja ka bërë kompensimin e dëmit në shumë prej 1,451.00 

euro, ndaj të dëmtuarve, si pasojë e aksidentit të komunikacionit të datës 07.05.2015. Gjykata 

konstaton faktin se në deklaratën për kompensimin e dëmit, të datës 15.07.2015, të dhënë nga i 

dëmtuari D.J. si datë e aksidentit figuron 05.07.2015, mirëpo bazuar në shkresat e lëndës dhe 

atë: raportin e policisë me numër 2015-GA-1108, procesverbalin mbi dëmtimin e automjetit, 

vlerësimin e dëmit të datës 22.05.2015, transferin bankar të datës 22.07.2015, mund të 

konstatohet që kjo deklaratë ka të bëj me aksidentin e datës 07.05.2015 dhe se i dëmtuari D.J. 

është kompensuar nga paditësja lidhur me dëmin e shkaktuar në këtë aksident, andaj gjykata 

kësaj prove ia fali besimin e plotë lidhur me kompensimin e bërë nga e paditura dhe të drejtën e 

saj për kërkesën për regres nga i padituri.  

 

Andaj, në përputhje me nenin 14 par. 1, 2 dhe 3, të Ligjit nr. 04/L-018, për Sigurimin e 

Detyrueshëm nga Autopërgjegjësia, gjykata ka vlerësuar se i padituri ka detyrim, përkatësisht 

paditësja ka të drejtë të kërkoj nga i padituri rimbursimin e dëmit të paguar- të bërë ndaj 

personave të tretë- të dëmtuar në aksidentin e komunikacionit të datës 07.05.2015, në Prizren, 

duke vendosur si në pikën nën I. dhe II. të dispozitivit të aktgjykimit. 

 

Gjykata vendosi sikurse në dispozitiv të këtij aktgjykimi duke aprovuar shumën përkatëse dhe 

duke llogaritur kamatën ligjore si në dispozitiv, bazuar në nenin 382 par. 1 dhe 2 të LMD-së, 

duke e llogaritur të njëjtën nga dita e parashtrimit të padisë në këtë gjykatë (03.12.2015), bazuar 

në Mendimin Juridik për Kamatën të Gjykatës Supreme të Kosovës nr. 265/2020, të datës 

02.12.2020, pjesa e tretë, pika XIV, pasi që në rastin konkret pala e paditura është vonuar në 

përmbushjen e obligimit ndaj palës paditëse. 

 

Gjykata ka bërë vlerësimin edhe të provave të tjera të administruara dhe të përmendura më lartë, 

por vlerësoi se të njëjtat janë pa ndikim në zgjidhjen meritore të kësaj çështje juridike. 

 

Gjykata vendosi si në pikën III të dispozitivit të aktgjykimit, bazuar në nenin 452 par. 1 lidhur 

me nenin 463 par. 2 të LPK-së, duke e detyruar të paditurin t’i kompensoj shpenzimet e 

procedurës kontestimore, në shumën prej 15.00 €, në emër të taksës gjyqësore.  

 

Nga të lartcekurat, gjykata vendosi si në dispozitiv të këtij aktgjykimi, bazuar në dispozitat 

ligjore të cekura në arsyetim të këtij aktgjykimi, lidhur me nenin 143 të LPK-së. 

 

GJYKATA THEMELORE NË PRIZREN 

Departamenti i Përgjithshëm-Divizioni Civil 

C.nr.3963/2022, datë 29.02.2024 

 

                                           Gj y q t a r i

                                     

___________________ 

Taulant Rexhëbeqaj 

 

 

KËSHILLË JURIDIKE: Kundër këtij aktgjykimi, lejohet e drejta e ankesës në afatin prej 15 

ditëve, pas ditës së pranimit të këtij aktgjykimi, Gjykatës së Apelit në Prishtinë, nëpërmjet kësaj 

Gjykate Themelore.  


